
Verjaarsdag wense 

Geliefste leser 

In die winter wanneer ons knus 
onder ‘n warm kombers sit, is ons 
geneig om nostalgies te raak.  
Ons verlang na ons jonger dae 
en die dierbares wat eens op ‘n 
tyd deel van ons lewens was.  
Ons dink terug aan ervarings en 
ontmoetings. 

Om nostalgies te raak is goed vir 
ons psigiese en emosionele 
welstand.  Dit help ons ook om 
sosiale verbindings te versterk en 
‘n positiewe selfbeeld te verhoog. 

Baie geluk aan almal wat gedurende Maart, April en Mei 2023 verjaar het.  ‘n 

Spesiale gelukwense aan al ons inwoners wat 90 jaar en ouer geword het. 

2023 

Herfsgenoot 

Medelye 

Aan al ons inwoners en personeel wat geliefdes aan die dood afgestaan het, 

ons innige meegevoel. 

Wanneer ons sentimenteel raak 
kry ons gevoelens van 
aanvaarding en geliefdheid, wat 
ons help om nie eensaam en 
alleen te voel nie.  En dit is 
waarna ons smag in die koue 
wintermaande. 

So kruip onder ‘n lekker warm 
kombers in, kyk daardie ou film 
vir die twintigste keer en raak 
nostalgies. 

Bly Geseënd 

 

Robitta Herbst 

Namens die redaksie 



Pikkie Coetzee B211 

Sy het 25 Februarie 2023 ingetrek 
vanaf Centurion. Pikkie het drie 
kinders en vier kleinkinders.  Sy 
het as laerskoolonderwyseres 
gekwalifiseer en het vir 10 jaar by 
Nuwe Wending Skool vir leer-
gestremde kinders gewerk.  Sy 
het daarna by verskeie spesiale 
onderwysskole onderrig gegee.  
Sy het aangesluit by die Raslouw 
Remedial Academy School en vir 
16 jaar daar gewerk.  Dit was 
spesiale jare vir Pikkie met mooi 
herrinneringe.  Sy het aangesluit 
by die inkleur groepie.  Pikkie 
doen pragtige hekelwerk wat baie 
besonders is.  Sy het ook lint 
borduurwerk en tapisserie 
gedoen. 

 

Anna Botha A301 

Sy het op 1 April 2023 ingetrek 
vanaf Palms Renaissance.  Anna 
het drie kinders en drie agter-
kleinkinders.  Sy het vir baie jare 
vir Absa gewerk en was betrokke 
by studentelenings. Anna lees 
graag 

 

Poppie Hanekom A311 

Poppie Hanekom het op 1 April 
2023 ingetrek vanaf Palms Re-
naissance.  Sy het twee kinders, 
vyf kleinkinders en drie agter-
kleinkinders.  Sy was ‘n tuiste-
skepper. Poppie luister graag 
radio. 

 

Sannie Potgieter A313 

Sannie het op 1 Maart 2023 
ingetrek vanaf Palms Renais-
sance, en is 95 jaar oud.  Sy was 
‘n rekenaarprogrammeer-der by 
Krygkor.  Sy beplan om by 
kroukie aan te sluit om te leer 

speel en wil ook graag leer om 
skaak te speel. 

 

James V. Zweel A419 

James het in die begin van 
Februarie 2023 ingetrek.  Marion 
Snyders is sy skoonsuster.  Hy 
het vir 21 jaar as adjudantoffisier 
by die speurtak van die SAP 
gewerk, en toe vir 20 jaar by die 
veiligheidstak.  Hy het twee 
dogters, vier kleinkinders en een 
agterkleinkind.  James wil begin 
Kroukie speel en neem reeds deel 
aan snoeker. Hy beplan ook om 
weer gholf te begin speel. 

 

Bekkie Croukamp B410 

Sy het op 1 April 2023 ingetrek 
vanaf Palms Renaissance.  Sy 
was ‘n vingerafdrukvergelyker by 
Binnelandse Sake vir paspoorte 
en identiteitskaarte.  Bekkie brei 
en het krale gemaak. 

 

Betsie de Jager B503 

Sy het op 1 Maart 2023 ingetrek 
vanaf Silwerjare op Bethal.  
Betsie het twee kinders.  Sy was 
‘n rekenmeester.  Betsie skilder 
met waterverf, brei, hekel en lees 
graag. 

 

Hester Du Plessis B512 

Sy het vroeg in Februarie 2023 
vanaf Zevenwacht naby 
Stellenbosch, ingetrek.  Sy het 
drie dogters en agt kleinkinders.  
Hester was ‘n laerskoolonder-
wyseres vir 16 jaar. Daar-
benewens is sy ‘n entrepreneur 
van formaat.  Sy het ‘n Bonsmara 
stoetboerdery begin, ‘n dames-

boetiek en ‘n restaurant geopen 
en al drie suksesvol bedryf totdat 
sy dit verkoop het.  Hester hou 
van lees en brei. 

Susan van der Merwe MH 9 

Soos die rotse wat voor haar 
voordeur afgelaai is daar uit 
Potgietersrus se wêreld, so staan 
sy rotsvas. 

Haar nering – ‘n Sielkundige en 
sy praktiseer steeds. 

Sy bring kultuur in met pragtige 
meubels, matte en skilderye. 

Haar kinders het help trek, dae 
lank. ‘n Kunstige familie van klein 
tot groot. 

Sy glimlag altyd, maar nou nog 
meer. Sy is baie gelukkig en die 
mense hier maak met hulle 
vriendelikheid die glimlag breër. 
Welkom Susan. Ons vertrou dat jy 
lank en gelukkig Huis Herfsblaar 
jou tuiste sal maak. 

 

Welkom ook aan ons nuwe 
sorgeenheid inwoners 
Mev. I. Jansen van Vuuren - A111 

Mev. M Stevens - A215 

Mev. S. Heyns - D109 

Mev. M. Lots - D305 

Mev. T. Kitching - D308 

Mnr. M. du Preez - E015 

Egpaar Mostert  -E201 

Mev. H. Deppe - E203 

Nuwe Intrekkers 

Ken mekaar… 

Herfsblaar in die media... 

Op Vrydag 24 Februarie 2023 berig Erika de Beer in  Beeld oor 

Dr Natie van Vuuren. 
 

Natie het vir meer as 50 jaar briewe oor sy ervaringe aan Beeld 

geskryf. 

In die berig gesels hy oor sy liefde vir boeke, die Afrikaanse taal 

en  die verskillende mense wat hy in sy lewe ontmoet het. 
 

Dit is vir Huis Herfsblaar ’n voorreg om Dr Natie van Vuuren in ons geledere te hê. 



(Laaste) Tee saam met 
Rhoda Joubert 

 

Toe ek die 
eerste keer 
vir Rhoda 
nader vir 'n 
onderhoud, 
het sy dit 
beslis van die 
hand gewys.  
"Ek hou nie 

van publisiteit nie."  Ek het haar in 
die tuin raakgeloop waar sy op die 
wit stoele gesit het.  Haar gemoed 
was vol van die skoonheid van 
aandskemer en sy wou dit nie 
bederf nie.  Later het sy egter 
daaroor nagedink en toe ons 
mekaar weer raakloop, ingewillig. 
 

Op die tyd van ons afspraak klop 
ek aan haar deur en daar sit sy 
rustig in haar mooi blou stoel.  
Ons gesprek verloop gemoedelik. 
 

Sy is gebore in Oudtshoorn maar 
het in Johannesburg grootgeword.  
Na skoolopleiding begin  sy by 
Bankewerk.  Sy kry lus om 
Europa te verken en reis na 
Londen.  Dit was totaal vreemd vir 
haar.  Die enigste mense wie se 
foto's sy al gesien het, was die 

Ons kuier by: 
van Koningin Elizabeth en 
Margaret Thatcher.  Tydens haar 
besoek aan die Suid-Afrikaanse 
Ambassade, kry sy 'n tiksterspos 
daar.  Dit was in die jare toe Peter 
Haine almal opgesweep het teen 
die Suid-Afrikaners.  Haar werk 
was om die groot houer met 
haatpos te takel en 'n standaard 
antwoord aan elke briefskrywer te 
tik.  Dit het haar goed besig 
gehou.  Sy het baie lekker daar 
gewerk en vriende gemaak met 'n 
ander Suid Afrikaanse meisie; na 
'n tyd het hierdie meisie 
teruggekom om te kom trou en 
haar in Pretoria te vestig.  Hulle 
twee het egter al die jare kontak 
gehou.  Dié vriendin besoek haar 
nog gereeld en neem haar soms 
rond as dit nodig is.  Na 'n jaar by 
die Ambassade, het Rhoda eers 
deur Europa getoer voordat sy 
huis toe gekom het.  Daar is baie 
mooi herinneringe aan die Londen 
ervaring.  
 

Toe sy terug is in Suid-Afrika, bel 
haar vorige baas en nooi haar vir 
'n onderhoud.  Sy begin 'n pad 
van sekretaresse in afdelings en 
eindig as sekretaresse van die 
Voorsitter van die Direksie van 
Nedbank.  Sy het daar gewerk vir 

19 jaar tot met haar aftrede.  In 
hierdie tyd het sy op 'n manier 
deel van haar baas se gesin 
geword - het dikwels na hulle 
kinders gekyk as hulle 
weggegaan het of naweke plaas 
toe gegaan saam met die gesin.  
Dit was 'n gelukkige verbintenis. 
 

Sy is nou 14 jaar by Huis 
Herfsblaar en was nog nooit spyt 
nie.  Sy was lank gangleier op die 
vyfde vloer en het vir 10 jaar op 
die Huiskomitee gedien waarvan 
sy vir baie jare voorsitter was. 
 

Ek vra: as jy terugkyk op jou lewe, 
was daar enigiets waaroor jy spyt 
is en sou wou verander?  Sy 
antwoord dadelik: "Ek was nog 
nooit spyt oor enigiets nie.  Die 
Here het al die tyd vir my gesorg."  
Daar is soveel mooi herinneringe.  
Sy is ook gelukkig in die 
sorgeenheid.  Daar word mooi na 
hulle gekyk.  Nee, sy sou niks 
wou verander nie. 
 

Rhoda, jy het diep spore hier in 
Huis Herfsblaar ook getrap en 
mense sal dit onthou.   

Lucia Truter 
(Rhoda Joubert is ‘n dag na hierdie 

onderhoud skielik oorlede - red) 

In Ina Delport, die maatskaplike werker, se kantoor is 'n staander met 'n mooi krismisroos, daarnaas 'n bakkie 
troos-sjokolades.  Maar wat my aandag regtig trek, is die beeld van 'n engel wat gehurk sit onder op die rakkie.  
Ja, Huis Herfsblaar is geseënd met 'engele' met onsigbare vlerke wat daardie ekstra vreugde vir ons ouer 
mense bring - letterlik die sous oor die poeding. 
 

Ek ontmoet Christine en Maderiek wat in die Versorgingsafdeling waardevolle uitreikwerk doen.  Hulle sorg 
gereeld dat inwoners wat verjaar op daardie spesiale dag 'n mooi versierde geskenk ontvang.  Maderiek sê dit 
was so lekker om die vreugde en dankbaarheid by die ontvangers te sien, dat sy besluit het om aan te hou 
daarmee.  Moeder Christine voorsien die fondse en Maderiek doen die res.  Ina stuur vir hulle elke maand die 
verjaarsdaglys en die geskenkies, wat gewoonlik soet bederfies is, word betyds afgelewer om ‘n tannie of oom 
se dag op te helder.  Gereelde dankie-briefies getuig van groot waardering vir hierdie omgee-mense met goue 
harte daarbuite. 
 

Maderiek is nou in matriek en hierdie uitreikwerk van haar het 'n lang aanloop.  Sy beoefen die sport 
Toekwando reeds vanaf haar vyfde jaar toe sy begin het om dit saam met haar tannie te doen.  Behalwe dat 'n 
gesonde liggaam gekweek word, word lede ook geleer van selfverdediging, dissipline, leierskap en verant-
woordelikheid.  Maderiek moes in 2019 deelneem aan liefdadigheid in die gemeenskap om haar swart belt te 
kon ontvang en so het haar pad by Huis Herfsblaar se Versorgingsafdeling begin.  
 

Maderiek is 'n slim meisie wat beplan om vir ‘n veearts te studeer.  Sy toon reeds op 'n jong ouderdom dat sy 
reg is vir die nuwe fase in haar lewe.  Hou gerus aan op die pad wat jy reeds volg.  Dis deel van karakterbou.  
Voorspoed Maderiek!! 

Lucia Truter 

Pakkies liefde op verjaarsdae ... 

Dis hoe die “Blare” waai….. 

Paneel bespreking - Terapeute 
Die Arbeidsterapeut, Ansophai Jordaan, die 

Biokenetikus Melany Cronjé, en die Fisioterapeut 

Ilze Niemand, het ons op Vrydag, 17 Maart 2023 

kortliks maar op ‘n heel interessante en 

vermaaklike wyse vertel wat hierdie terapeute 

kan doen om ons vir so lank as moontlik 

onafhanklik te laat funksioneer. 

 

Hierdie inligtingsessie het afgeskop met ‘n 

insiggewende voorstelling van die gewilde 

oefensessies wat op Dinsdagoggende gehou word.  

 

Die professionele hulp wat hierdie drie terapeute 

aanbied, word gedoen om ons inwoners met 

betrekking tot aktiwiteite van die daaglikse lewe 

te help om onafhanklik te bly, en waar ons van ons 

onafhanklikheid verloor het, ons te motiveer en te 

help om weer so onafhanklik as moontlik te raak. 

 

Elke terapeut bied ‘n andersoortige funksie, maar 

werk dikwels as ‘n professionele span saam: 

 

Die Arbeidsterapeut fokus meer op die leer van 

daaglikse aktiwiteite, soos byvoorbeeld die aanleer 

van die daaglikse lewenstake na ‘n beroerte of na 

die verlies van sig en so meer. 

‘n Baie handige en belangrike diens wat Ansophai 

lewer is om die inwoner te help om die mees 

geskikte hulpmiddel te kies, die inwoner te meet 

vir byvoorbeeld ‘n rolstoel of loopraan en ook 

wenke en kwotasies vir geskikte en bekostigbare 

hulpmiddels te verskaf.  

Vir my het sy gehelp om Huis Herfsblaar te leer 

ken en onafhanklik en veilig rond te beweeg. 

 

Biokenetika, miskien ‘n minder bekende professie 

is die wetenskap van beweging.  Bio beteken lewe 

en kenetika beteken beweging, dus lewe/

gesondheid deur beweging. 

Melany gee dus terapeutiese oefeninge in ‘n 

professionele omgewing.  Die sessies word dikwels 

in ons inwoners se kamer of woonstel gedoen met 

en sonder oefenapparate. 

Sy gee terapeutiese oefeninge om ‘n inwoner se 

talle spiere te versterk en te onderhou om so sy/

haar lewenskwaliteit te verbeter en in stand te 

hou en dus ons inwoners se onafhanklikheid te 

bevorder. 

Sy is besig om my te help om my spiere te 

versterk nadat ek vir lank meestal van ‘n 

rolstoel gebruik gemaak het, en help ook om my 

postuur te korrigeer. 

 

Ilze, ons Fisioterapeut gee ook fisiese oefeninge en 

behandeling in ‘n professionele opset wanneer ‘n 

inwoner byvoorbeeld sy/haar arm, been, heup of 

ander gewrig gebreek het.  Sy help ook met 

rehablitasie na ‘n vervanging van ‘n gewrig, of as 

‘n spier beseer of verrek is.  Sy leer so ‘n inwoner 

om weer te loop of die beseerde gewrig te gebruik. 

 

Soos vroeër genoem werk hierdie drie 

professionele terapeute dikwels as ‘n span saam 

om ons fisiese beweging, fisiese gesondheid en 

geestestoestand te verbeter en in stand te hou. 

Hulle gee ook baie aandag aan ons inwoners, 

individueel en in groepsverband, met een of ander 

vorm van demensie, soos by voorbeeld Alzheimers, 

breinskade na ‘n beroerte, vaskulêre demensie of 

enige ander vorm van agteruitgang van die 

inwoner se brein.  

 

Vir ons inwoners wat die geleentheid bygewoon 

het, was dit ‘n hoogs interessante en leersame 

inligting-sessie waarvoor ons Ansophai, Melany en 

Ilze hartlik en opreg bedank. 

 

Heila de Beer met hulp van  

Ansophai Jordaan (Arbeidsterapeut), 

Selno: 082 922 1377; 

Melany Cronjé (Biokenetikus),  

Selno: 076 092 4071; en  

Ilze Niemand (Fisioterapeut),  

Selno: 083 537 8143 

Aktiwiteite skattejag  
Op 24 Februarie 2023 om 09H00 begin ons met ‘n Aktiwiteite skattejag in die voorportaal van die 

kliniek.  Elke deelnemer ontvang ‘n roete kaart en "paspoort" waarop sy/haar naam verskyn.  

By elke aktiwiteit wat ontdek word, word ‘n plakkertjie op die "paspoort" geplak.  Die voltooide 

"paspoort" word by die eindpunt in ‘n houer gegooi en ‘n medalje word oorhandig. 

By middagete trek mnr. Black ‘n voltooide paspoort uit die houer en oom Corrie Kruger wen ‘n prys. 

Dit was ‘n heerlike, suksesvolle oggend wat al die deelnemers geniet het! 

Baie dankie aan al die aktiwiteite wat beman was. 

Helena Möller 

Paasprogram 
Met groot verwagting het ons die saal volgepak. 

Rolstoele, looprame, kieries, bene en voete. 

Ons kom almal deur ‘n tyd waarin ons die lydenspad van Jesus saam herdenk het. 

Sy kruisiging.  Sy dood.  Sy opstanding. 
 

Olv Elsa Coetzee word al die emosies van die wonder van God se liefde vir die mens, - vir my, vir ons almal –  
voorgehou deur solosang, samesang, klavierspel en voordragte. 

Ons verwonder ons aan die boodskap wat vir ons deur talentvolle mense aangebied word. 

Deur te luister en na te dink, buig ons in die gees laag voor ons opgestane Heer. 
 

“die swaar en trae slakke van die vlees, 

Sy onrus, vrees, verwarringe en waan, 

dat Hy, een met die Vader en die Gees, 

verheerlik in die lig weer op kan staan. 
 

Die wagte kon in daardie gloed nie kyk. 

Die steen is afgewentel deur die wind 

wat uit vier hemelstreke op die aarde stryk 

dat dit vergruisel is tot stof en grint, 
 

en soos uit diepe duisternis ‘n vlam, 

staan hoog en rank en smetteloos die LAM” 
(uittreksel uit WEG Louw se’ Opstanding’ uit ‘Die Passie van ons Heer’) 
 

Baie dankie Elsa, Ria en Helena . 

Dankie Neels en Louis wat agter die skerms geïnisieer en georganiseer het. 

Ook dankie aan Jackie en haar span wat ons agterna trakteer het met heerlike tee, cappuccino en koekies. 

Karin 

Tannie Hannie blom op 104! 
Hierdie merkwaardige dame is die 
beste advertensie vir Huis 
Herfsblaar se "liefdevolle 
versorging" soos wat op ons bussie 
geskryf is.  Sy sit op 27 Maart flink 
en regop in haar rolstoel terwyl sy 
met 'n glimlag kyk na al die bedry-
wigheid om haar.  Ongeveer 50 
inwoners wat naby-vriende van 
haar is, het saamgekom in die 
algemene sitkamer om hierdie groot 
geleentheid saam met haar te vier.  
 

Hierdie partytjie is gereël deur ons 
vrywilliger "engele"- Jackie, Lynette 
Mari, Rita en Kayla - wat daagliks 
liefdadigheidswerk by ons tuiste 
doen.  Hulle kry borge van verskeie 
mense en soms kom bydraes uit 
onverwagte oorde,.  Terwyl Jackie 
in die ry wag om vir haar aankope 
te betaal, raak sy aan die gesels 
met die dame voor haar, oor balon-
ne wat die dame gekoop het.  
Jackie noem dat sy ook balonne wil 
koop vir 'n tannie by 'n aftree-oord 
wat eersdaags 104 jr oud word.  Die 

vrou betaal en stap uit.  Kort 
daarna voel Jackie 'n drukkie teen 
haar arm - die vrou het teruggekom 
en sit R200 in haar hand met die 
woorde: "Maak die tannie baie 
gelukkig!"  Ja, daar is soveel 
'engele' om ons, maar soms is 'n 
geleentheid nodig om hulle raak te 
sien. 

Ds. Louis Dressel het die geleent-
heid geopen, tannie Hannie 
gelukgewens en 'n mooi boodskap 
gelewer.  Die verversings is 
uitgedeel en die gaste het met 
oorgawe gedeel in die vreugde van 
soete samesyn.  Na omtrent 'n 
halfuur van opwinding het tannie 
Hannie die geselskap verlaat want 
sy het reeds Saterdag ook al 'n 
groot viering saam met haar familie 
gehad.  Sy is verder bevoorreg dat 
haar 3 seuns en 1 dogter nog 
almal leef saam met al die nasate - 
'n groot rede tot dankbaarheid. 
 

Ek vra vir haar of sy uitsien na die 
nuwe lewensjaar en sy antwoord 
dadelik:  “ja, dit gaan 'n goeie jaar 
wees!” 

 

Ewe moedswillig wil ek weet of sy 
kan onthou wat 100 jaar gelede 
gebeur het. "Ja", sê sy sonder 
huiwering, "ons het in Durban 
gebly en ek het met die trem skool 
toe gery."   
 

In die 1950's was tannie Hannie 
die eerste vrou in Suid-Afrika wat 'n 
doktorsgraad in Insektekunde of 
Etomologie behaal het - 'n 
prestasie waaraan haar familie met 
trots kan 
terugdink.   
 

Mag ons 
Spesiale 
Dame nog 
vele jare 
sprankel in 
Huis 
Herfsblaar - 
'n ware rolmodel vir elkeen van ons 
wat nog op pad is na 'n hoër 
ouderdom.  

 Lucia Truter 

Moedersdag - 12 Mei 2023 

‘n Reis!  ‘n Lag!  ‘n Traan!  Herinneringe!  Vrolike samesyn! 
 

Ons sit en wag.  Die middelste blok van die kerkgebou is vol pragtige vrouens, jonk en oud. 

Annette Knapp vergesel die aantreklike, moderne jong man en Barbara Strydom heet hom welkom.  Gou is hy 
nie meer Hannes van Wyk, bekende Suid Afrikaanse akteur, aanbieder en vervaardiger nie, ook nie meer 
“Hannes aan Huis”, maar “Hannes aan Huis Herfsblaar”!! 
 

Met sy sterk stem, sy vertellings – soms vol humor, soms hartseer – die gedigte wat hy vir ons voorlees, neem 
hy ons op ‘n reis – ‘n herinneringsreis en vroue word moeders, moeders word ouma’s en ouma’s grootouma’s 
en ons word almal weer dogters wat ook ma’s gehad het.  Ons harte is ‘n mengsel van vreugde, dankbaarheid 
en verlange.  Na ‘n spontane applous vir die witkop Hannes (dit is Magda Louw se skuld), beweeg ons al 
geselsende van waardering na die saal – en nog ‘n verrassing wag vir ons. 
 

Tafels getooi met grys en pienk. 

Pienk vir sagtheid van ‘n moeder! 

Grys vir haar wysheid wat met die grys hare gekom het! 
 

Houers van grys en pienk vorm deel van die tafelversierings – en ons wonder waarom die pragige houer?  Die 
antwoord – Susan en haar span het vir ons die heerlikste kaaskoek en souttertjies gemaak en in houers 
weggesteek.  Die tee en koffie word vriendelik aan ons bedien deur ons bekwame bestuurspan en ons voel 
bederf en gelukkig. 
 

Dankie aan elkeen wat betrokke was by die reëlings van hierdie spesiale dag – ‘n Moedersdag wat ons diep in 
ons harte sal wegbêre. 
 

Laat ons moeders, ouma’s en grootouma’s nooit ophou om ons vingers liggies oor ons geliefdes te streel en 
waar ons krake voel saggies ons liefde daarin laat drup. 

Olga Lubbe 

Opedag 2023 
Op 27 April hou Huis Herfsblaar ons tweede opedag. 

Die beplanning en voorbereiding het weke gelede reeds begin.  Elke nou en dan sien die inwoners die 

bestuurspan in die sit- of eetkamer diep in bespreking.  

 

Groot gestaltes word in die sitkamer opgerig en pronk met plakkate van alles wat by Huis Herfsblaar 

gebeur. 

Die eetkamer is omskep in die bemarkings en inliging sentrum vir die dag. 

Van die dame - inwoners tree as gasvroue op en wys en vertel die besoekers meer van Huis Herfsblaar. 

Die heerlike verversings wat deur die NG Kerk Queenswood verkoop word, lok die besoekers om in ons 

pragtige tuin te kom kuier. 

Daar heers ‘n feestelike atmosfeer met Pretoria FM in die agtergrond. 

 

‘n Totaal van 52 gesinne het ons op die dag besoek. 

Baie dankie aan almal wat betrokke was by die reëlings en uitvoer daarvan om hierdie dag ‘n sukses 

te maak. 

Herfsblaar het ‘n wenspan! 

1. Dit is nooit veilig om tydens weerlig buite te 

wees nie.  Soek so gou as moontlik skuiling in ‘n 

toe gebou of voertuig, selfs al reën dit nie. 

2. Drie dinge speel ‘n beduidende rol in waar 

weerlig gewoonlik tref: 
 

a) Die hoogte van die voorwerp 

b) Hoe vêr dit van die ander hoë voorwerpe is 

c) Of die voorwerp ‘n skerp punt het. 
 

Weerlig tref dikwels die hoogste voorwerp met 

die skerpste punt. 

Vermy dus om tydens donderstorms onder bome 

of naby ander hoë voorwerpe te skuil. 

3. Rubbersoolskoene gaan jou nie teen weerlig 

beskerm nie.  Dit help ook nie om tydens ‘n 

donderstorm plat op die grond te gaan lê nie, 

aangesien die risiko vir besering deur grond-

stroming vergroot.  Soek liewer skuiling. 

4.  Moenie stort of bad, met elektriese apparaat 

werk of op ‘n landlyn praat tydens ‘n donder-

storm nie, aangesien dit die stroom na jou toe 

kan gelei.  Dis ook veiliger om van die vensters 

weg te bly. 

Ken jou liggaam…. 

5.  Metaal trek nie weerlig aan nie en die kanse dat 

‘n houtpaal raakgeslaan gaan word, is net so 

groot as met die metaalpaal.  As ‘n metaalvoor-

werp egter raak geslaan is, gelei dit die lading.  

As ‘n weerligslagoffer metaal aan sy klere het, 

kan die metaal wel verhit en sodoende 

brandwonde veroorsaak. 

6.  Weerlig is onvoorspelbaar en anders as wat die 

spreekwoord sê, kan weerlig tweekeer dieselfde 

plek tref. 

7.  Die veiligste plek tydens ‘n donderstorm is 

gewoonlik ‘n stewig geboude huis of ander 

geboue wat aan die kante heeltemal toe is met 

pype en bedrading wat korrek geaard is. 

8.  Skuilings wat aan die kante oop is, soos ‘n 

afdak, busstop of gazebo, beskerm jou nie teen 

weerlig nie.  Tente bied ook nie beskerming teen 

donderweer nie en is veral gevaarlik as dit op ‘n 

groot plat vlakte staan. 
 

Het jy geweet? 

Op enige gegewe oomblik woed daar sowat 2,000 

donderstorms op die aarde. 

Vervat uit: Vrouekeur 13 Maart 2020 

Weerlig - Blitswenke vir veiligheid 

Die Groot G 
Die geldstuk wat vanjaar by Wimbledon tennis opgeskiet gaan word sal koning George III se gesig op hê.  Die 
keuse is kop of stert.  Dit herinner my aan Jesus se woorde:” Gee aan die keiser wat hom toekom en (gee) aan 
God wat Hom toekom” (Matt 22:15-22). 

‘n Geldstuk se twee kante kan as die Goddelike en menslike aspek gesien word.. 

Wanneer ons GOD sê bedoel ons: God, wat alles genereer het; Geliefde Seun, wat gesterf het om almal te red 
en die Gees, wat gawes gee en gedrag bepaal. 

 

Dink ‘n bietjie na oor wat God alles gee.........  : 

 

Genade, Geloof, Genesing, Gesondheid, Gemoedsrus (neem vrees, bekommernis weg), Geregtigheid, Gereinig 
(skuldgevoel en sonde vergeef Hy volkome), Geluk, Genoeg (brood en alles wat nodig is: Fil 4:18 en 19), Gebod  
(Liefde vir Hom en medemense), Geskiedenis (Hy regeer gister, vandag en môre)....ensomeer. 

 

Dink ‘n bietjie na oor wat ons alles aan God gee.........  : 

 

Geloof, Gehoorsaamheid, Gehegtheid, Getrouheid, Geduld, Gawes (uitleef tot sy eer), Geld (aan God en hulp 
aan almal in nood, gasvryheid), Getuienis, Gebod (liefde vir God en aan ons naaste), Gee (totale oorgawe en 
toewyding aan die Drie-enige God), Gloria (aanbidding, gebed, lof en dank), ensomeer. 

 

Die Groot G moet ons inspireer om opnuut laag vooroor te buig (soos die letter G) en te erken dat God alles aan 
ons gee. Verder wil dit ons aktiveer om regop te kom (soos die letter l ) en die Here, die lewe, om ons 
omstandighede en ander mense en die wêreld in die oë te kyk en voort te leef tot op die dag wanneer my 
genadetyd verby is. 

Louis Dressel 



AKTIWITEITE 
Van den Bergsaal:   

Brug Dinsdae 13:30 

Bybelstudie Donderdae 09:15 

Kanasta Dinsdae 13:30 

Musiekpotpourri 
Woensdae (2de Woensdag van 
maand) 

15:00 

Rummikub Maandae 09:00 

Trimgim Dinsdae 09:00 

Vrolike Vriende Vrydae (sien kalender) 09:30 

Terapeutiese Inkleur groep Maandae Vanaf 13:30 

Herfsblaar lofsang Sondae 16:30 

     

Aktiwiteitelokaal:   

Woel en Werskaf Woensdae 09:00 

Gebedsgeleentheid Vrydae 07:15 

    

Eetsaal D2:   

Gewyde sang Woensdae 08:30 

     

Tuin/Sitkamer:     

Inkleur-terapie- Sorgeenheid Dinsdae 09:00 

    

Snoekerkamer:   

Snoeker  
Dinsdae   10:00 

Woensdae 09:00 

      

Banklokaal:     

Gehoorbehoeftes Woensdae 09:30–11:00 

   

Ander:  
 

Biblioteek Dinsdae & Vrydae 09:30-11:00 

Leeskamer Daagliks 09:00–17:00 

Kroukie Maandae, Woensdae & Vrydae 15:00-17:00 

Groente- & vrugte verkoping Donderdae 10:30–11:00 

Snoepie Maandag-Vrydag 09:00–11:00 



 Kalender vir Junie, Julie en Augustus 2023 

 

 

 

 

 

 

 

 

 

 

 

 

 

 

 

 
 
 
 

D/S- Dienssentrum  V/V- Vrolike vriende 

Die program is onderhewig aan verandering. 
Hou die kennisgewingborde dop vir plakkate en inligting oor gebeure. 

Datum Aard van Aktiwiteit/Funksie Wie/Wat/ Waar 

2 Junie Paneelbespreking—Versorging 09:30 NG Kerk  (D/S) 

9 Junie Noot vir Noot—Gerrit v Wyk 09:30 v/d Berg Saal  (V/V) 

16 Junie Jeugdag– Geen funksie  

23 Junie Vadersdag Funksie 09:30 NG Kerk  (D/S) 

1 Julie Woel en Werskaf Mark  09:30    (D/S) 

5 Julie MH-Inwoners Gesprek - Mnr Black 14:30 NG Kerk  (D/S) 

7 Julie WS-Inwoners Gesprek - Mnr Black 09:30 NG Kerk  (D/S) 

14 Julie Skyfie vertoning 09:30 v/d Berg Saal  (V/V) 

21 Julie Eduplex jnr koor /Kultuur aanbieding 09:30 NG Kerk  (D/S) 

28 Julie Pannekoekverkoping 09:30 v/d Berg Saal  (D/S) 

4 Aug Vlooimark 09:30 Tuin   (D/S) 

11 Aug  Vrouedag Funksie 09:30 NG Kerk  (D/S) 

18 Aug  Gespreksforum 09:30 v/d Berg Saal  (D/S) 

25 Aug Aanbieding - Voetkundige 09:30 v/d Berg Saal  (D/S) 

Sudoku (vanaf: sudoku.cba.si) 
# 588115 Maklik       # 197365 Moeilik 

 

      8 2  

4    6    3 

3         

  5  4     

7  3 6 1  5   

 2 1  9     

 6 7      9 

 5  2 3   4  

       1 8 

   9  3 5   

  1     6  

  3  4  2  1 

5         

 1    2   4 

   3    9 2 

  5  9    7 

8  2      5 

     7    



Ma se soet patats 
My ma se soetpatats vir ‘n Sondagmiddagete was altyd iets waarna ek die meeste uitgesien het. 
Sy het suiker in ‘n pot gebraai tot dit bruin was.  Dan het sy die rou patats, wat in blokkies gesny was in 
die pot saam met water gegooi.  Met die plaat laag gestel is dit dan gekook tot die water op was.  Nou 
was die stroop taai en draderig, soet en baie, baie lekker. 
Hierby is dan ‘n skaapboud, wat met knoffel en spek gestop is, bedien saam met klein aartappeltjies, rys 
en romerige groenboontjies.  Die skaapboud se vetsousie is hiermee saam bedien. 
My pa en ek het dan gestry oor die sous wat in die pan oorgebly het om dit uit te vee met ‘n broodjie 
terwyl moeder maar net vir ons gelag het. 

Smiley 
 

My Liefste Moedertjie 

As ek aan Mamma terugdink en al die lekker kossies wat Mamma altyd vir ons gemaak het, dan onthou ek 
onmiddelik die lang wit mosbeskuit wat Mamma vir ons gebak het.  

Die "baie moeite" beskuit noem ek dit, want Mamma het geglo dit moet ten minste twee ure geknie word sodat 
dit nie soos brood lyk nie.  Verder onthou ek dat Mams baie nagte moes opstaan om te kyk of die deeg tot bo-aan 
die skottel gerys het want dan moes daar balletjies gemaak word en in groot broodpanne gesit word.  Daarna 
moes dit staan totdat die deeg volgerys was in die panne. 

Wanneer dit gebak het, het dit die heerlikste geur afgegee dat die bure soms kom inloer het om te vra wat so 
lekker ruik. 

Hierdie resep kom nie uit ‘n resepteboek nie.  Dit is my Mamma se eie resep en ek sou enige iets wou gee om 
vandag net weer een so ‘n stukkie beskuit te kan eet en te dink aan my kinderjare. 

Hoe kan ek ooit my Mamma vergeet!! 

 

Skaapboud vir Sondag – Goeie ou dae 

‘n Ode aan kosmaakmoederhande 

Vroeg op ‘n gegewe Sondag, maar nie ‘n uitsondering nie, sit moeder die 

Karooskaapboud in die oond.  Stel die oond net reg as ons uit die kerk 

kom vir die omdraaislag. 

Maar o wee – op hierdie Sondag speel tannie Orreltjie(wat ook ons 

kerkhoedjies gemaak het) sommer elke vers van ‘n gesang.  Ds. Haarhoff 

preek ekstra lank. Moeder hoor vanaf 10 voor 10 geen woord of belydenis of gebed nie.  Sy bid vir 

haar brandende skaapboud.  As sy ons so aan die hand neem moet ons weet – sit spoed aan.  

Ons hardloop tot by die Ford Cortina, hou ons hoedjies met die een hand vas. Jaag huistoe, 

spring uit, maak die oonddeur oop – kragwoord.  Moeder draai die boud om, die hardgebrand 

lê nou onder.  Ons hou daarvan dis soos die aanbrandsels uit ‘n hoender- of beespot.  Spannend 

die affêre wat elke nou en dan sy kop uitgesteek het! 

Ma jou aanbrandsels was die lekkerste in die hele wye wêreld.  As jy maar nog hier was sou ons 

net aanbrandsels geëet het. 

Sandra van Rooyen 

 

My Ma se Sondagetes 
Sondagmiddagetes was altyd spesiaal, maar ook byna elke Sondag dieselfde. 
Daar was meestal skaapboud, skaapblad of hoender in die oond gebraai met heerlike 
uitgebraaide vet waarmee sous gemaak is.  Daarby rys, gebraaide aartappels en die 
groente.  Die groente was soet pampoen of wortels (ma was nie bang vir soet nie) en 
groenboontjies met aartappels en uie saam gekook . Ek het nie van die groenbone gehou 
nie en ma het altyd net ‘n teelepel vol vir my ingeskep, want ek moes dit eet (haar 

teelepelskeppies was nogal groot!, en vandag is ek lief daarvoor).  Nagereg was altyd melkkluitjies, souskluitjies 
of ‘roly poly’. 
Dan het ek en sussie ook elkeen ‘n baie klein glasie hanepootwyn gekry.  Vir my was dit heerlik, maar sussie se 
kop het altyd ‘gedraai’ daarvan. 
Dit was heerlik om so as ‘n gesin om ‘n tafel te kuier! 

Hannelie Theart 

Ma se Kos 

Herfsgenoot bl 10 

Ek Onthou 

‘n Boervrou maak ‘n plan. 

Daar is twee sekerhede in die vroëer dae wat die destydse boervrou nie kon vryspring.  Die een was 
dat jy nie kuiergaste huis toe gestuur het sonder dat hulle eers geëet het nie.  As jou bure die middag 
onverwags opdaag om te kuier, dan kuier almal saam tot na ete. 

Dit was nog voor daar telefone op die plase was en daar nie vooraf gevra of gereël kon word om te 
kom kuier nie.  As jy tuis is, dan kuier julle. 

Die ander sekerheid of onsekerheid was dat jy nie altyd vleis in die huis gehad het nie, en watter boer 
hou nie van vleis nie. 

Die skaap moes geslag en bewerk word en aangesien dit nog voor die paraffien yskaste was, het jy 
eers geslag as die laaste vleis uit die koelkamer is. 

So kry my Ma-hulle toe ‘n gesin gaste en sy weet maar te goed dat die vleis gedaan is.  Heeltyd sit sy 
haar en bekommer oor wat die mense gaan eet. 

Later nooi sy die vroue kombuis toe sodat hulle kan begin kosmaak, maar sy het geen plan nie. 

Toe bieg sy maar oor haar dilemma en hulle begin saam dink.  Die probleem is dat die koskas maar 
leeg is, so die planne is onuitvoerbaar. 

“Het jy eiers?”  Vra iemand.  Ja sy het eiers. “Wat van meel?” Vra ‘n ander. Ja, sy 
het meel.  “Nou kom ons maak pannekoek!!” 

Toe gaan dit ewe vrolik en dit word ‘n heerlike saamwerk sessie. 

Waarlik, ‘n boervrou maak ‘n plan. 

Marie de Wet 

 
 

My liefste ma se heerlike kosmaak! 
Haar Sondagmiddagete was gewoonlik gebakte hoender en of skaapboud. 
Waar ek haar die beste onthou was die manier waarop sy haar voorafbereide heerlike frikkadelle en biefstuk 
bewaar het. 
Vleis is in vrugteflesse gepak en bedek met sous, laat afkoel en dan styf toegeskroef. In die koelkas geplaas(of 
later yskas) om koud te hou. 
Onverwagte gaste het haar nooit ontkant gevang nie!! 

Alida Krűger 
 
 

Wat ‘n maaltyd!! 
As my Skotse ma besluit om vir haar gaste ‘n egte Skotse maaltyd voor te sit, is my Pa(‘n stroere boer en 20 jaar 
ouer as sy) doodstil maar trots.  Hier volg haar tipiese spyskaart: 
Die hoofbestandeel van feitlik enige gereg is egte Skotse Whisky – en soos ons altyd gesê het - "a good shot" 
Voorgereg: "Cock-a-Leekie soup" 
Hierdie sop is bekend vir sy pikante smaak en sagte aroma.  Dit word gemaak van gepeperde hoender aftreksel 
met preie, dikwels ook pruimedante, en word verdik met rys en gort. 
Hoofgereg: Natuurlik "Haggis and Neeps and Tatties" 

(Ons kinders wou dit nie eet nie toe ons eers agterkom hoe en waavan dit gemaak is) 
"Haggis" is gemaak van gemaalde vleis bestaande uit die ingewande van ‘n skaap gemeng met uie, hawermout, 
harde vet, aftreksel en droë kruie.  Alles word gemeng en dan opgekook binne die voering van die skaap se maag.  
Die bykosse is dan "Neeps and Tatties" wat uit aartappels en rape bestaan. 
Nagereg: "Cranachan" 
Geklitste room, baie Whisky, heuning, hawermout en vars aarbeie bedien in ‘n lang glas. 
Na ete: "Scottish Tablet" 
‘n Klein lekkerny van suiker, kondensmelk en botter wat dan gekristalliseer word in klein harde lekkers – net reg 
om na ete te geniet. 
Glo my die gaste se borde was altyd leeg en die komplimente baie.  In latere jare kon hierdie klein Skotse vrou ‘n 
eg boeremaaltyd voorberei en het my Pa, ewe trots, die heerlike gebraaide skaapboud 
gesny en aan sy gaste die gebakte aartappels, pampoen, rys en boontjies aangebied – om 
nie eers te praat van die heerlike melktert nie. 
Helaas – die Skot kon die kos maak maar het nooit daarin geslaag om die taal te 
bemeester nie. 

Olga Lubbe 

Moeder, ma, moedertjie 

‘n Ma se hart is gemaak van deeg 

Dit rys as sy trots is 

Dit vou as sy week is 

Dit verander van vorm as jy dit nodig 
het 

Knie, knie triomfeer dit in liefde 

‘n Stuk brood, gesmeer met botter 
lekkerte 

Geseën met genade 

Vol van ‘n ma se omgee hart. 

Dankie Mamma 

Sandra van Rooyen 

 
 
Ek onthou drié dinge: 
1. Lamsboud - lekker! 
2. Wit gestyselde tafeldoek met groot, harde wit 

gestyselde servette. 
3. En, dis belangrik: my pa (‘n Hollander en sielkundige) 

het opgelet dat ons Suid-Afrikaner-kinders ‘n 
onverwagte wonder-verwagting van alkohol opgebou 
het, want hulle mag nie aan enige alkohol raak voor 18 
jaar nie.  As hulle dan op 18 blootgestel word aan 
drank, oordoen hulle dit.  Daarom het Pappa vir ons as 
kinders elkeen ‘n vingerhoed-grootte glasie wyn op ‘n 
Sondag gegee sodat ons kon proe en besef dis geen 
wondermiddel nie – en hopelik verstandiger met alkohol 
vorentoe sal omgaan. 

BALANCE  SHEET  OF  LIFE 

 

The most destructive habit   ...................................................................................  Worry 
The greatest joy  ...................................... .............................................................  Giving 
The greatest loss .............................................................................. Loss of Self-respect 
The most satisfying work .......................................................................... Helping Others 
The ugliest personality trait  ........................................................................... Selfishness 
The greatest "shot in the arm" ...............................................................  Encouragement  
The greatest problem to overcome  .......................................................................... Fear 
The most effective sleeping pill ................................................................  Peace of Mind 
The most crippling failure disease  ..................................................................... Excuses  
The most powerful force in life  ................................................................................ Love  
The most dangerous act .........................................................................................Gossip 
The world's most incredible computer  .............................................................  The Brain 
The worst thing to be without  .................................................................................  Hope 
The deadliest weapon  ................................................................................... The Tongue 
The most power-filled words  ................................................................................  "I Can" 
The greatest asset ...................................................................................................  Faith 
The most worthless emotion  ..............................................................................  Self-pity 
The most beautiful attire  .....................................................................................  A Smile 
The most prized possession  ..............................................................................  Integrity 
The most powerful channel of communication  .....................................................  Prayer 
The most contagious spirit  ...........................................................................  Enthusiasm  

LIFE  ends when you stop  DREAMING 
HOPE  ends when you stop  BELIEVING 
LOVE   ends  when  you  stop  CARING 

 

bygedra deur Daleen du Plessis    M48 

Verloof 
Hallo Amore! 

Ek moet vir jou die aandoenlike storietjie vertel van Nini & Frik in onse Tehuis vir Bejaardes in die pragtige 
Boland, waar die Herfskleure nou hoogty vier! (Nie vir uitsaai: Ek sien sy was in 'n Balletskool, is gegradueer 
en was 'n Lewensafrigter.)  Sy is net 'n halwe mensie.  Bene bokant die knieë afgesit, linker arm bokant die 
elmboog.  Die regterhand het net stompies vir vingers, maar genoeg vir 'n ring om in te pas! 
 

Toe ek Sondag vir haar oorbellejies, wat sy graag wou hê, neem, sit sy in haar rolstoel in die sonkamer en 
wag vir hul tee.  Sy lig triomfantlik haar regterhand op: "Verloof!" (Sy het ook 'n spraakgebrek a.g.v. 'n 
beroerte)  Pragtige fyn ou ringetjie.  Haar beker loop oor!  Kort daarna kom Frik, haar "verloofde" daar 
ingesukkel en help haar dadelik met tee. (Hy is nogal lywig en loop met 'n stut weens knie- en heupprobleme, 
wat wag vir 'n operasie.)  Maar 'n lieflike persoonlikheid, en so verlief op sy Nini.  Gee haar 'n klapsoen!  Sy 
sukkel selfs om te praat, maar Frik verduidelik dat die rede waarom haar ledemate geamputeer is, is steeds 
heeltemal duister!  Dit het net begin doodgaan.  "Gelukkig is dié bietjie van haar oor, genoeg om op verlief te 
wees!"  Sy is in die spesiale versorgingsafdeling.  Hy het nou haar spreekbuis geword.  Hulle wag nou net dat 
sy gesondheid verbeter, vir sy operasie.  En dan wil hulle baie graag trou! 
 

Ek hou die brief maar so anoniem, want ironies genoeg is die breiende tantes daar saam in die teekamer niks 
geïmponeer nie.  Saaklike gesigte en die oë dakwaarts!  Wat kan dit anders as jaloesie wees, omdat iemand 
anders kwansuis sò gelukkig durf wees?! 
 

Vriendelike groete en "Keep up the Good Work!" 

Rose van die Boland 

Hoe verjaar skrikkeljaar mense?  
 

Hieroor het ek baie gewonder maar omdat ek nog 
nooit 'n skrikkeljaar-mens geken het nie, het ek 
gedink die ooievaar weet seker op watter dag elke 
vierde jaar hy mag afvat.  Ons het mos gesien alles 
in die skepping gebeur ordelik.  M A A R op 29 
Februarie 1948 is daar 'n rekord opgestel op die 
dorp Carolina, toe V I E R babaseuns besluit het dis 
tyd dat hulle nou hulle eerste lewenslig aanskou.  
Die ooievaar moes kop hou om elke seuntjie by sy 
regte ouers te gaan aflaai en die arme vroedvrou 
het haar stokflou gehardloop tussen vier huise om 
sweet af te vee van die kramende vroutjies in die 
hittige Februarie temperatuur, bietjie rug te smeer 
en seker te maak die huismense sorg dat 
aanstaande moedertjie die nodige ete en drinke 
kry.  Inderdaad 'n geskiedkundige dag vir Carolina! 
 

Huis Herfsblaar het besondere 
mense en ons het selfs een van 
hierdie uitsonderlike mense as 'n 
inwoner - Jan Combrink.  Dr 
Willem het dan ook die Sondag in 
die kerk genoem dat mense wat 
op 29 Februarie gebore is en tans 
80 jaar oud is, na regte net 20 
jaar oud is omdat hulle net elke 
vierde jaar verjaar.  Dit maak 
onse Jan 'n tiener!  Toe ek besluit 
het om hom te nader vir 'n storie omdat ek op die 
kerkblaadjie gesien het hy verjaar op 29 Februarie, 
het ek nie besef hoe 'n besondere verhaal ek gaan 
hoor nie.  Ek hoop iemand op Carolina het hierdie 
merkwaardige gebeurtenis êrens aangeteken want 
ek is seker dit gebeur nie aldag nie en nog minder 
gedurende skrikkeljare.  En het die skool gesluit op 
die dag as al die skrikkelverjaarders een keer in vier 
jaar 'n partytjie kry? 
 

Nou wanneer verjaar Jan as dit nie skrikkeljaar is 
nie?  Sy ouers het gesê hy is nie op die 28ste 
Februarie gebore nie en sy verjaarsdag is op 1 

Maart gevier.  Sy vriende raak deur mekaar want 
hulle kan nie onthou op watter van die 2 dae hy wil 
verjaar nie en hulle begin hom al van die 27ste 
Februarie af bel; Jan gee nie om nie.  As hy vir 3 dae 
aanmekaar gelukgewens word, is dit mos 'n bonus 
wat andere nie het nie.  Maar nou wonder ek hoeveel 
koeke is in daardie kombuis van hulle gebak om 3 
dae se besoekers te trakteer. 
 

Maar wat is die storie van skrikkeljare, hoekom die 
Gregoriaanse kalender in die eerste plek 365 dae 
insluit.  Jan het hierdie inligting nagegaan.  Dit hang 
alles af van hoe lank dit neem vir die aarde om om 
die son te draai, naamlik 365.242189 dae om een 
volledige omwenteling om die son te voltooi.  Om 
hierdie verbysterende getal 'n bietjie meer 
verstaanbaar te maak, beteken dit 365 dae 5 uur, 48 
minute en 45 sekondes.  Met slegs 365 dae in 'n 
tipiese kalenderjaar waar gaan die bykomende 5 uur, 
48 minute en 45 sekondes heen?  Dit dra alles by tot 
die bykomende dag in 'n skrikkeljaar.  Sonder 'n 
skrikkeljaar van 366 dae elke vier jaar sou die 
Gregoriaanse kalender verwarring skep.  Trouens, 
sonder skrikkeljare sou daar bykomend 24 dae wees 
om na 100 jaar te oorweeg. 
 

Om die dag nog meer interessant te maak, is 'n 
storie versprei dat dit sommer vir dames  wat lank 
wag op 'n man wat nie tot 'n besluit kan kom nie, die 
reg gee om die Groot Vraag te vra en Meneer op 
hierdie manier darem voor die kansel te kry.  Ja, dit 
is wettig en aanvaarbaar vir die samelewing dat 'n 
dame een keer elke vier jaar haar eie man kan kies 
en vra! 
 

Ons nooi nou sommer dapper dames wat op hierdie 
manier 'n ring aan die vinger gekry het uit om ons 
daarvan te vertel.  Dit kan net so lekker lees as die 
Eerste Liefde verhale.  Laat hoor gerus van julle ! 

Lucia Truter 

In Ligte Luim 

Sokkies 
Ek en Johan het maar arm groot geword, so ook meeste van ons maats. 

Toe ons in matriek verjaar, kom serenade ‘n paar van ons maats ons in die vroeë oggend ure en word hulle met 
koek en koeldrank bedien.  Toe hulle weg is word die presente oopgemaak. ‘ n Nota op een pakkie sê : “Een 
sokkie vir elkeen van julle.” 

My ma maak die pakkie oop en sê: “Sowaar net een paar sokkies.” 

Op ‘n ander pakkie ook : “Een sokkie vir elkeen van julle”. 

So het ons toe darem elkeen ‘n paar sokkies van twee maats gekry. 

Francois Moolman 

Muskiet

Die Bosveld somers kan maar warm raak oor die middag, veral in die middel van Desember.  So besluit 
ek op 'n vuurwarm middag om 'n reisdeken onder die groot boom op die gras oop te gooi en in die koelte 
te rus.  Om my lê vyf hondekinders om seker te maak ek doen dit in veiligheid. 

Ek het skaars gelê toe ek 'n plofgeluid naby my hoor, soos iets wat val.  Die manier waarop Tessie die 
Rottweiler opspring om ondersoek in te stel verontrus my en ek skree op haar. Gelukkig is sy baie 
gehoorsaam en stop met haar snoet teen 'n klein donker bolletjie wat op die gras lê.  By 
nadere ondersoek blyk dit dat 'n piepklein kuikentjie iewers van bo in die hoë boom by 'n nes uitgeval 
het.  Hy was so klein dat hy nog net 'n paar pennetjies oor sy lyfie gehad het wat later vere sou word.  Die 
swart ogies kyk geskok na my want Voëltjie was seker winduit van die hoë val en die vreemde gesig voor 
hom. 

Ek besluit net daar ek weet nie wie of wat jy is nie maar ek gaan jou probeer red.  In al die jare waarin ek 
seerkry-voëltjies versorg het, het ek gesien jy kan enigiets met Pro Nutro aan die lewe hou tot jy uitvind wat 
sy voorkeurdis is.  My standaard naam vir voëltjies is Twietie en so begin sy tweede lewe saam met my. 

Twietie het nie gekla oor die pap nie - dit was kos en iets om mee te oorleef.  Hy is saam werk toe in 'n 
klein houertjie met 'n deksel.  In die kantoor het ek die deksel afgehaal en sy 'nessie' uitgevoer met 
toiletpapier sodat ek dit kon skoon hou.  Gewoonlik 'n paar keer per dag want met elke happie wat Twietie by 
sy bekkie ingekry het, het hy dankie gesê met 'n pakkie op sy papierlakens.  En was hy 'n opperste vraat!  Ek 
het die pap op my vinger gesit en dan is dit vinnig opgepik en as magie vol is, sit Voëltjie terug op sy 
beentjies en slaap tot die volgende hongerpyn kom.  Toe hy sterker word het hy sommer gevlieg na my vinger 
toe, of daar pap was of nie.  Daardie vinger moes sorg vir kos vir sy dwingende magie! 

Pro Nutro is bale voedsaam en spoedig verander Twietie in 'n voëltjie met vere.  Steeds kon ons nie 
uitvind van watter voëlfamilie hy afstam nie.  Sy kuifie het mooi gegroei en dit was oulik om te sien hoe hy 
daardie veertjies saans soos 'n dakkie oor sy koppie oopvou as hy slaap. 

Na twee weke besluit ek om sy hokkie onder die groot boom op te hang waar hy na ander voëls kan luister - 
eerste stap in die rigting van vrylating.  Toe ek met die hokkie by die kombuis uitgaan, piep hy en 
onmiddellik antwoord 'n ander voël angstig (en amper kwaad) in die bome naby ons.  Ek besef dit moet sy 
mamma wees. 

So hang ek die hokkie aan een van die onderste stamme van die groot boom op en 
gaan sit in die sitkamer vanwaar ek kan dophou wat gebeur.  Mamma het ons gevolg en 
dit was nie lank nie of sy kom bo uit die boom en kom ondersoek die hokkie.  Die tweetjies 
word dadelik groot vriende.  Dit was ook nie lank nie of ek sien Mamma voer vir hom 'n 
groot wurm deur die drade.  Ek los horn daar tot die middag en besluit hy is nog te klein 
om noual losgelaat te word en Twietie spandeer nog 'n week saam met my en 'n Pro 
Nutro diëet . Ek sien beslis nie kans om groot wurms op die grasperk uit te grawe nie. 

Die volgende Saterdag gaan hang ek weer die hokkie aan die boomtak.  Twietie was noual 'n sterk 
voëltjie met 'n sterk stemmetjie en spoedig begin hy en Mamma gesels.  Hierdie keer maak ek die 
deurtjie van die hokkie oop en ook nie lank nie of ek sien Mamma is nou in die hokkie.  Sy het net 'n 
rukkie gesit, toe vlieg sy uit en nooi hom saam met haar.  Sy vlerkies was al sterk en hy vlieg agterna.  So 
lei sy hom weg van die hokkie af tot bo in die boom. 

Ek het met weemoed na hulle gekyk want al was ek bly dat hy sy derde lewe saam met sy regte 
mamma kon begin, was ek al baie lief vir hom.  Toe ek 'n dag of wat later onder die boom staan en 
'twiet twiet' roep, het hy soos gewoonlik geantwoord.  Maar gou-gou het Mamma besluit hy is haar 
eie en het sy van my Twietie 'n volwaardige tiptol gemaak.  

Lucia Truter  

Twietie se drie lewens ... 



Fokus op… 

Webbweg 1244 
Queenswood 0186 
Tel: 012-333 4445 

ds1@huisherfsblaar.co.za 

Die Herfsgenoot is ook elektronies beskikbaar.  Indien u dit 

per e-pos wil ontvang, laat asseblief u e-pos besonderhede by 

die Dienssentrum 

Langdienstoekenings 

Die volgende persone het 
langdienssertifikate ontvang. 

 

Maart 2023 

E Beens - 35jr  

S Sekgobela - 25jr  

ME Mabokela - 10jr 

EX Mhlongo - 10jr 

DP Moloto - 10jr 

EH Januarie - 5jr 

SN Nkuna - 5jr  

 

April 2023 

SN Leshaba - 25jr 

O Makgothoma - 25jr 

JNS Beneke - 15jr 

NL Leballo - 15jr 

EM Davids - 5jr 

 

Mei 2023 

C Mnyakeni - 30jr 

S Coetzee - 25jr 

 

Baie dankie vir julle toegewyde diens.  

Hulle is weg!!! 
En ons is bly en dankbaar!! 

Ons mis hulle nie.  Ons slaan en trap nie meer dood nie.  

Ons “squash” nie meer nie en ons spuit nie meer met 

Doom nie. 

Baie dankie aan die Bestuur wat soveel moeite gedoen het 

om die regte mense te kry met ‘n uitstekende kennis 

omtrent hierdie klein irriterende goggas.  Die prosedure is 

baie ingewikkeld en intensief – maar ons glo dat ons nie 

weer ons vyand – die KOKKEROT gaan sien nie. 

Die Toringblok Inwoners  

Aan al ons nuwe inwoners: u 

kan met ‘n kaart betaal by die 

haarsalon asook by die 

snoepie, waar die minimum 

bedrag R50.00 is. 

Internasionale Verpleegstersdag - 12 Mei 2023 
 

Al die inwoners van Huis Herfsblaar wil ons verpleegkundiges van alle range bedank vir 

hulle medelye, moeite, professionaliteit en die lewensbelangrike sorg wat hulle aan ons 

bied. 

 

Daar is nie een van ons wat nie op een of ander stadium van die verleegkundiges se 

dienste gebruik maak nie, en ons waardeer hulle omgee en liefde. 

35 jaar diens - Dit wil gedoen wees! 

Om 35 jaar lank by 'n werkgewer te bly en nog 
met 'n glimlag te kom staan vir 'n onderhoud 
beteken een ding:  Huis Herfsblaar is 'n goeie 
plek om te werk.  Die werksmense is gelukkig 
en verlang nie na ander weivelde nie. 

 

Sr Ena Beens is so 'n voorbeeld en 'n pluimpie 
vir Herfsmed Kliniek.  Sy het reeds in 1988 hier 
begin werk en dis al deel van haar lewe.  Sy 
verlaat haar huis in die more om net weer by 
haar 'ander tuiste' te begin werk.  Om siek 
mense te versorg en te sien hoe hulle beter 
word en eindelik die siekte oorwin, verskaf vir 
haar die lus om aan te hou om hierdie diens te 
lewer.  Sy is reeds naby aftrede maar sal graag 
nog lank in Huis Herfsblaar se poorte wil 
vertoef. 

Lucia Truter 


